
Sidang Jemaah yang dirahmati Allah,
Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Khutbah pada hari ini bertajuk “Menyingkap

Rahsia Taubat”.

Sidang Jemaah yang dirahmati Allah,
Kita beriman bahawa Allah SWT jualah yang memiliki kekuasaan atas tiap-tiap makhluk-
Nya. Kita beriman bahawa Allah SWT merupakan tempat untuk kita memohon

pertolongan dan bantuan. Kita juga sedar bahawa kita hamba yang sangat lemah

walaupun Allah SWT menciptakan manusia dengan sebaik-baik penciptaan-Nya. Kita
juga beriman bahawa sesuatu yang berlaku berdasarkan qadha’ dan qadar Allah SWT

sebagaimana firman-Nya:

Maksudnya: “Tidak ada sesuatu kesusahan (atau bala bencana) yang ditimpakan di
bumi, dan tidak juga yang menimpa diri kamu, melainkan telah sedia ada dalam Kitab
(pengetahuan Kami) sebelum Kami menjadikannya. Sesungguhnya mengadakan yang
demikian itu adalah mudah bagi Allah”. (Surah al-Hadid ayat 22)

Begitu juga dengan situasi yang berlaku pada hari ini. Sebagai umat yang beriman, kita
seharusnya menghadapi musibah yang berlaku ini dengan sabar dan redha. Dalam
pada kita menuruti segala nasihat dan panduan yang telah dikeluarkan oleh pihak
berkuasa, kita juga dituntut untuk meningkatkan taubat dan munajat kepada Allah SWT.
Allah SWT berfirman:

Maksudnya: “Dan jika Allah menimpakan sesuatu kemudaratan kepadamu, maka tidak
ada yang menghilangkannya melainkan Dia sendiri. Dan jika Dia mendatangkan
kebaikan kepada mu, maka Dia Maha Kuasa atas tiap-tiap sesuatu”. (Surah al-An’am
ayat 17)

Dalam menghadapi sebarang bentuk ujian, Islam telah menggariskan beberapa
panduan untuk kita menghadapinya. Allah SWT berfirman dalam Surah al-Anfal ayat 33

yang dibacakan pada awal khutbah tadi yang bermaksud:

“Dan Allah tidak sekali-kali akan menyeksa mereka, sedang engkau (wahai Muhammad)
ada di antara mereka; dan Allah tidak akan menyeksa mereka yang sedang mereka

beristighfar (meminta ampun)’.

Faham dari ayat ini bahawa Allah SWT mengajar kita untuk sentiasa bertaubat dan
sentiasa beristighfar. Ingatlah bahawa Allah SWT tidak akan menyeksa hamba-Nya

yang sentiasa bertaubat dan beristighfar.

Selain itu, dalam Surah Hud ayat 3 Allah SWT berfirman:

Maksudnya: “Dan hendaklah kamu meminta ampun kepada Tuhan kamu (dari
perbuatan syirik), kemudian hendaklah kamu rujuk kembali taat kepada-Nya; supaya Dia
memberi kamu nikmat kesenangan hidup yang baik (di dunia) hingga ke suatu masa
yang tertentu, dan (di akhirat pula) Dia akan memberi kepada tiap-tiap seorang yang
mempunyai kelebihan (dalam sebarang amal yang soleh) akan pahala kelebihannya itu;
dan jika kamu berpaling (membelakangkan tiga perkara itu), maka sesungguhnya aku
bimbang kamu akan beroleh azab hari kiamat yang besar (huru-haranya)”.

Sidang Jemaah yang dirahmati Allah,

Kita sepatutnya menguatkan lagi hubungan kita dengan Allah SWT. Kita mestilah terus
bermunajat kepada Allah SWT dengan bersungguh-sungguh dan berusaha
menghindarkan diri dari berterusan melakukan maksiat. Dalam pada itu juga, kita
hendaklah terus melaksanakan amar ma’ruf (menyuruh melakukan kebaikan) dan nahy

munkar (mencegah kemungkaran).

Kita juga hendaklah sentiasa membanyakkan berdoa kepada Allah SWT sama ada
dalam keadaan senang atau dalam kesusahan. Rasulullah SAW bersabda dalam

sebuah hadis:

Mafhumnya: “Sesiapa yang suka Allah makbulkan permohonannya ketika dalam
kesukaran dan kepayahan, maka hendaklah dia membanyakkan doa pada masa

senang”. (Hadis riwayat al-Tirmidzi dan al-Hakim)

Ketahuilah bahawa bertaubat dari dosa-dosa sama ada dosa besar atau dosa kecil
merupakan tuntutan syarak dan tidak boleh ditangguh. Berterusan atas dosa-dosa kecil
pula akan mengekorinya dosa-dosa besar. Segeralah bertaubat sekiranya kita berdosa

walaupun melakukan dosa kecil.

Sidang Jemaah yang dirahmati Allah,

Sesungguhnya, tidak ada penyakit yang tiada ubatnya melainkan tua dan mati. Allah
SWT juga telah menciptakan penawar bagi setiap penyakit. Rasulullah SAW
memerintahkan kepada kita untuk berikhtiar mencari penawarnya sebagaimana yang
disebut oleh Rasulullah SAW:

o oo }a/

a1 13l B 2l Bl ol @l o)

Mafhumnya: “Sesungguhnya Allah ketika menciptakan penyakit, diciptakan juga
penawar. Maka berubatlah kamu”. (Hadis riwayat Imam Ahmad)

Kepada para petugas barisan hadapan, tetaplah tabah, sabar dan ikhlas dalam
perjuangan ini. Semoga Allah SWT membalas segala jasa dan pengorbanan para
petugas barisan hadapan dengan sebaik-baik balasan di dunia dan akhirat. Kita perlu
saling bekerjasama untuk mencegah penularan jangkitan wabak. Antara umara’, ulama,
petugas barisan hadapan, peniaga, orang-orang kaya, agensi kerajaan mahupun swasta

sehinggalah kepada rakyat seluruhnya, semuanya berperanan dalam usaha ini.

Justeru, sekali lagi saya ingin menyeru kepada semua umat Islam untuk sama-sama kita
terus bermunajat, bertaubat dengan memperbanyakkan istighfar, sentiasa menuruti
nasihat dan arahan dari pihak pemerintah dan bersabarlah dalam menghadapi musibah
ini. Hindarilah persengketaan dan perbalahan yang sia-sia yang tidak mendatangkan
apa-apa manfaat. Mohonlah ampun dan berdoalah kepada Allah SWT agar Allah
menghilangkan segera wabak ini dan dengan itu kita dapat melaksanakan segala syiar
Islam dengan sempurna. Seberapa banyak dan besar dosa kita sekalipun, teruslah
bertaubat memohon ampun kepada Allah SWT kerana Dialah Tuhan yang Maha
Pengampun dan Maha Menerima taubat hamba-Nya. Mudah-mudahan dengan
bertaubat, Allah SWT mengabulkan permintaan kita semua. Insya-Allah.

Firman Allah SWT:

Maksudnya: “Sehingga aku berkata (kepada mereka): “Mohonlah ampun kepada Tuhan
kamu, sesungguhnya adalah Dia Maha Pengampun. (Sekiranya kamu berbuat
demikian), Dia akan menghantarkan hujan lebat mencurah-curah, kepada kamu; Dan
Dia akan memberi kepada kamu dengan banyaknya harta kekayaan serta anak-pinak;
dan Dia akan mengadakan bagi kamu kebun-kebun tanaman, serta mengadakan bagi

kamu sungai-sungai (yang mengalir di dalamnya)”. (Surah Nuh ayat 10-12)

Ya Allah! Dengan sifat-Mu Yang Maha Pemurah dan Maha Mendengar! Engkaulah Yang
Maha Berkuasa atas tiap-tiap makhluk. Justeru, kami hamba-Mu yang lemah merayu
kepada-Mu agar Engkau angkat dan hilangkan segera wabak penyakit Covid-19 yang
sedang melanda kami agar dapat kami melaksanakan syiar-Mu dengan sempurna.
Hanya kepada Engkau ya Allah! Tempat kami merintih dan bermunajat.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, tempat kami

mengadu dan memohon pertolongan.

